
талдаудың тағы бір негізгі белгісіне, атап айтқанда, шығармашылықты сынауға субъективті 
көзқарас, күшті жəне айқын авторлық ұстанымды негіздейді.  

Бұл принцип контекстуалдылық сияқты сынның маңызды белгісіне тікелей сəйкес келеді, 
бұл шығарманың оның тарихи, көркемдік жəне өмірбаяндық контекстіне қосылуын көздейді. Бұл 
сыншыдан əлеуметтікэкономикалық жəне саяси жағдайды білуді, əлем, ел ауқымындағы жəне 
нақты автордың шығармашылығындағы көркем процесті түсінуді жəне өмірлік жағдайлар, 
ұлттық менталитеттің ерекшеліктері, жеке философиялықдүниетанымдық жүйе мен суретшінің 
эстетикалық мұраты туралы хабардарлықты талап етеді. Жалпы айтқанда, сыни талдау осы 
шығарма жасалған барлық шарттарды білуді жəне оларды ұсынылған тезистің аргументациясы 
ретінде талдауға тарта білуді талап етеді. 

Шығарманы талдаудың контекстік тəсілі нақты тарихи ұстаныммен тығыз байланысқан. 
А.Г. Бочаров оны «сыни қызметтің жетекші əдіснамалық принципі» деп атайды жəне нақты
тарихи ұғымдарды оның өткен жəне болашақтағы процестермен байланысты қазіргі болмыстың 
даму заңдылықтарымен арақатынасы тұрғысынан жаратуды оқу ретінде айқындайды. 

Сыни шеберліктің тағы екі өзара байланысқан принципі – талдаудың ауқымдылығы мен 
көп өлшемділігі. Ауқымдылық принципі сыни ойлаудың əртүрлі бағыттылығына байланысты, 
талдау шығарманың идеялықкөркемдік құрамдас бөлігіне назар аудара отырып, не тереңдете 
дами алады, не шындықты, ғылымды, өнерді талдауға, сол арқылы сыни процестің ауқымын 
кеңейте отырып, кеңірек дами алады. Талдаудың көпөлшемділігі шығарманы тік сызық бойынша 
аналитикалық оқу барысында қозғалатын сынның əртүрлі аспектілігінен, сыртқы деңгейден ішкі 
деңгейге, формальды құрылымнан идеялықмағыналық мəнге ауысудан тұрады. 

Кино туралы мəтіндерде «Жеке көру тəжірибесі туралы əңгіме» [Эко] орнына 
тұтынушыны фильмге, қатысушыға (ең бастысы, режиссерге, актерға, продюсерге), жағдай мен 
процеске деген көзқараспен таңғалдыруға басымдық берілетін болды. Журналистер мен 
сыншылар өздерінің жеке көзқарасын білдіреміз деп көп жағдайда этикалық нормаларды бұзып 
жатады. Сол себепті көптеген зерттеушілер мен практиктер мұндай əрекетке «кəсіби арсыздық» 
жəне «минут сайын сөз тасу» деп баға береді. Бұл журналист кəсібінің түсінігіне деонтологиялық  
тұрғыдан келу принциптерін бұзады. Қазіргі таңда авторлар өз мəтінінің кейіпкеріне айнала 
отырып, белгілі бір рөлдік модельдерді ойнап көрсететіндіктен, рөлдік сын жайлы айтқан дұрыс. 
Өз пікірін қабылдау, бағалау, баяндау деңгейі бойынша кино өнімнің жаппай тұтынушысының 
бейнесіне жақын бейне – «өз адамының» маскасы өзекті бола бастады. 

жасаушының да, оның адресатының да субъектілік рөлі ерекше артып, журналистік 
шығармашылықтың барлық аспектілерінде жəне ең алдымен БАҚ тілінде көрініс тапты. Қазіргі 
журналистер ақпаратты іздеуге жəне беруге ғана емес, сонымен қатар оны тілдік, стильдік 
тұрғыда интерпретациялауға тырысады. Қазіргі баспасөз диалогтық негізде құрылған десек те 
болады. Журналист өз оқырманымен батыл байланыс жасайды. Сол арқылы адресаттың 
əлеуметтікмəдени жəне психологиялық моделін, оның құндылықтары мен сұраныстарын ескере 
отырып, автор оқырманымен бірге даму, деректі бірлесе түсінуді, нəтижелі қарымқатынас 
процесін жасауға жағдай жасайды. 

Жаңалық жаршысы сипатталған деректерге қатысты өзінің ұстанымын ғана емес, сонымен 
бірге оны ұсыну тəсілдерін де қарастырады, бір жағында жеке шығармашылық қабілеттері болса, 
екінші жағынан адресаттың танымдық мүмкіндіктерін ескереді. Қазіргі журналист еркін ойлы, ол 
оқырмандарымен өзінің ойлары мен болжамдары, күмəндары жəне дəлелдерімен батыл бөліседі, 
тіпті оқырманды шығармашылық процесіне де қатыстырады.  

Осы толқынмен журналистикаға жаңа жəне нақты бағыт «жаңашыл журналистика» ұғымы 
енді, («жаңашыл журналистика» ұғымы 60жылдары қолданыла бастады, ол прозаға жақын 
журналистиканы білдіреді), соның аясында гонзо журналистика жанры пайда болған [1,56б]. 

Гонзо – журналистикадағы жаңа бағыт емес, бірақ оның танымалдылығын интернет 
ресурстарының дамуымен байланыстырамыз жəне жеткілікті түрде анықтамасының 
берілмегендігін көреміз. Қазақстандық, тіпті көршілес Ресей университеттерінің оқу 
бағдарламаларында бұл жанрдың кездеспеуі, сонымен қатар журналистика кафедрасы 
оқытушыларының бұл терминді бірі білсе бірі білмейтіні жасырын емес. Тіпті интернеттің қазақ 
тілді сегментінде гонзо журналистика туралы теориялық ақпарат бірнеше сөйлемнен ғана 
тұратынын байқаймыз. Енді гонзо ұғымын түсінуге тырысайық, өйткені қазіргі интернет
журналистика оның кең мағынада талдануын талап етіп отыр. 

Гонзо журналистика – терең субъективті баяндау стилі болып табылатын бағыт, онда 
тілші сипатталған оқиғалардың тікелей қатысушысы ретінде əрекет етеді жəне өзінің жеке 
тəжірибесі мен эмоциясын осы оқиғалардың негізгі мағынасын айқындау үшін қолданады. Дөрекі 
сөздерді, сарказмды, əзілоспақ, асыра сілтеу əдісін қолдану да осы стильдің ажырамас 
ерекшелігі болып табылады [2,3б]. Википедиядағы дереккөздерге сүйенсек, гонзо терминін 
алғаш рет Boston Globe редакторы Билл Кардозо 1970 жылы жазылған «Кентуккидегі ат 
жарысына» арналған мақаланы оқығаннан кейін қолданған. Ат жарысына журналист ретінде кіре 
алмай қалған Х.Томпсон, көрермендер арасында кезекте тұрып, өзінің бар көргенін күнделігіне 
түртіп алған. Кейін мақаланы тапсыру мерзімін өткізіп алып, редакторға еш өңдеуден өтпеген 
қолжазбасын тапсыра салған. Гонзо стилінің негізін қалаушы Хантер Стоктон Томпсонның 
сарказмға толы бұл жазбасы редактордың көңілінен шығып, иллюстрациясын ағылшын суретшісі 
Ральф Стэдмен жасағаннан кейін баспадан жарық көрген.  

Журналистикадағы осы бағыттың орыс тілді жақтаушылары гонзо журналистиканың 
ерекшеліктері мен нақты функциялары туралы былай дейді: «... билікті ұстанушылар өздерінің 
материалдық жəне өршіл мүдделерін көздей отырып, қоғамның қарапайым мүшелерін мүлдем 
ескермейді. Осы жағдайларда гонзоның болуы  жүйеге қарсы наразылық. Болып жатқан 
жағдайларға көзқарастың айқын, дəстүрлі емес, парадоксальды, əдеттен тыс болып көрінуі, 
шындықтың түбіне жетуге тырысу  бұл гонзо стилінің басты белгілері ». 

Гонзо журналистиканы анықтау оңай емес. Бұл үрдістің мағынасын көрсететін бірнеше 
критерийлер бар. Ең алдымен гонзода субъективтілік, эклектизм, мазмұнның сызықтық болмауы 
көрініс табады. Гонзо əдетте репортаж жанрында көп пайдаланылады. «Бұл стильде ережелер 
жоқ, ол заңдарға бағынбайды, берілу формасы көбінесе мазмұнына сəйкес келмейді, ал мазмұны 
тақырыпқа сай келмей жатады. «Гонзо» стильіндегі мақала авторы, іс жүзінде, өзі сипаттаған 
оқиғалардың тікелей қатысушысы болуы керек. Гонзода автор жай əңгімелеуші ғана емес, 
сонымен қатар материалдың басты кейіпкері болып табылады» [3,5б]  

Әрбір жанрдың өзіндік ерекшелігі өзіндік əдебистилін қалыптастыруға мүмкіндік береді. 
Репортаж жанры кейіпкердің қатысуы мен эмоцияның үйлесімінсіз мүмкін емес. Репортаж ең 
алдымен болған оқиға, байқалған құбылыс жайында бастанаяқ баяндау. Репортаж барысында 
журналист оқиғаны сан қырынан көрсетіп, шынайы болмысты оқырманға, тыңдарманға, я 
көрерменге жеткізеді [4]. 

Жоғарыда атап өткеніміздей гонзо стилі репортаж жанрында жиі көрініс табады. Сонымен 
қатар біз көп жағдайда синтетикалық жанрларды да кездестіреміз. Оларға əлеуметтік желілерде 
кездесетін материалдардың ақпараттық блогы «постты» жатқызамыз. Телеграм желісіндегі 
Ержан Рашев, Бейбіт Алибеков, инстаграм желісіндегі Өркен Кенжебек, фейсбуктегі Серік Абас
Шахтардың т.б. жариялаған посттарын үлгі ретінде көрсете аламыз. Осыдан бұл стильдің көбіне 
жас аудиторияға өтімдірек екенін көреміз. Сол үшін де болар əдетте гонзо мəтінінің тілдік жəне 
стилистикалық ерекшелігі, жоғарыда айтылғандай, экстремалды əрі эмоционалды болып келеді.  

Гонзо стилін  мəтіннің əр жеріне мүмкіндігінше нормативті емес лексиканы пайдалану 
деп қабылдап жатады. Егер сіз осы логиканы ұстанатын болсаңыз, онда кезкелген мəтінге 
əдепсіз сөз қосуға болады, нəтижесінде материал гонзо журналистикасының жемісі болады деген 
ой тууы мүмкін. Мұндай пікір, əрине, дұрыс емес. Жоғарыда айтылғандардың барлығын 
қортындылай келе гонзо журналистиканың келесі белгілерін ажыратуға болады: 

 оның репортаж жанрында берілуі; 
 субъективтілік; 
 автор рөлінің басым болуы; 
 эклектика; 
 автордың сөздік қорының ерекшелігі. 
Мəтін құрылымында автор оқиғаның басты қатысушысы жəне жалғыз бақылаушы рөлін 

атқарады. 
Мəтіннің идеялық құрылысы үшін ең маңыздысы  оқиға емес, автордың оқиғаға деген 

реакциясы. 
Мəтіннің негізгі стилистикалық жəне лингвистикалық ерекшелігі – эмоционалды болады.  
Мəтіннің құрылымы мəтін жанрымен ешқандай байланысы жоқ болуы мүмкін. Жоғарыда 

көрсетілген критерийлерді біз орыс тілінде ақпарат тарататын qumash_kz инстаграм 
парақшасынан көре аламыз.  

Әрине онлайн күнделіктерді БАҚқа жатқызу мəселесі жаңа емес, бірақ əлі де өткір жəне 
өзекті болып отыр. Интернет жедел дамуда, сондықтан дəстүрлі бұқаралық ақпарат құралдары 
электронды аудитория мен ақпарат таратудың арнасы  Интернет тұтынушыларының 
қажеттілігімен өзгертілетін журналистиканың жаңа формалары мен түрлеріне бейімделуге жəне 
қабылдауға үлгермей жатады.  

Желідегі заманауи журналистік ағымдарды тек біртұтас электрондық процесс ретінде 
қарастыруға болады. Сондықтан интернеттегі блогтарды дəстүрлі БАҚ контексіне сəйкес 
келтіруге тырысатын жəне осы ақпараттық құбылыстың ерекшеліктерін ескермейтін 
консервативті теоретиктер əрдайым бұл тенденцияны дұрыс суреттей бермейді. 

Гонзо жанрындағы мақалалардың көпшілігі блогосферада жəне басқа да əлеуметтік 
желілерде пайда болады, өйткені Интернет ресурстар цензураға аз ұшырайды жəне бұл əркімге өз 
қалауынша материал жазуға мүмкіндік береді. Мұндай бостандық Қазақстанда жəне басқа 
елдерде гонзоның дамуына мүмкіндік берді. Бұл жанрға деген қызығушылық цензура 
тұрғысынан шектеулердің болмауынан туындады. Мұның түпкі себебі қазіргі заманғы баспасөзде 
құрғақ, біркелкі ақпараттың берілуі. Гонзода ақпаратты ұсынудың қарапайымдылығы жəне оның 
экспрессивтілігі жақсырақ қабылданады жəне біздің ойымызша мəліметті тереңірек береді. Автор 
өз пікірін еркін жеткізеді. Ақпарат берудің бұл түрі бұқаралық ақпарат құралдарының 
барлығында дерлік көрініс тауып келеді:баспасөз, теледидар, кино, радио, интернет.  

Гонзожурналистика  бұл ең алдымен əлеуметтік журналистика, ол сезімтал мəселелерді 
ашуға, бос уақыт пен көңіл көтеру саласына емес, қоғамның əлеуметтік, саяси, рухани өміріне 
əсер етуге арналған. Жарты ғасыр ішінде бұл стиль өзектілігін жоғалтпады, сонымен қатар 
бұқаралық ақпарат құралдарының барлық түрлері: баспасөз, теледидар, фотография, кино, радио, 
Интернетке енді. Гонзода ең бастысы  нақты жəне субъективті ұстаным, автордың сипатталған 
оқиғаларға қатысуы, оқиғаға жеке көзқарасы. Оқырманды қатыстыра отырып қатал реализм, 
дөрекілік, абсурдке алып келу стильдің ажырамас атрибуты.  

Өзінің ерекшелігіне қарамастан, Қазақстандағы гонзо журналистика заманауи ақпарат 
ағыны механизмінде басталған қайтымсыз процестердің арқасында өзектілігін жоғалтпайды. 

